
[O’r gyfrol “Rhwng Dwy Afon” – llyfr a baratowyd adeg Eisteddfod Genedlaethol yr Urdd Taf-Elai 1991.]

Pentre Cymreigaidd iawn oedd Gwaelod-y-garth pan oedd T W Thomas yn ifanc. ‘Roedd ambell un o’r pregethwyr, hyd yn oed, yn cael peth trafferth siarad Saesneg. Dyma’r hen DomasDafis, Trefforest, er engraifft, pregethwr gyda’r Bedyddwyr, a gwr a lysenwyd yn Dwm Bola Calad. Pregethai un tro gyda’r Annibynwyr yng Ngladwr, Ffynnon Taf, a’i destun oedd Sacceus. Gwelodd ddieithryn yn y gynulleidfa a mentrodd i’r Saesneg gan ddweud:-

“Sacceus, come down from that stick, for why you do stop up there shigling the branches.” 


Un cymeriad enwog arall oedd Phillip Jones, Porthcawl (1855 – 1945). ‘Roedd yn weinidog ar y pryd yn Llandeilo a rhoddwyd gwahoddiad iddo ddod i Benuel, Pontypridd.

Credai un o flaenoriaid Penuel, Lewis Dyffryn Ffrwd, fod Phillip Jones yn rhy hen i dderbyn galwad, ac meddai Phillip o’r pulpud ym Mhenuel,

 “Wi wedi cliwad bod ‘na rai pobl yn teimlo mod i braidd yn hen, bod fy ngwallt i wedi gwynnu. Ga’i ddeud (gan edrych yn syth i lygad Lewis o’i flan e, oedd a’i ben fel pledran o lard! – doedd dim blewyn ar i ben e o gwbl) ga’i ddeud wrth y cyfryw rai mai wedi newid ‘i liw ma fe, nid wedi newid ‘i le!”

Cymeriad llai adnabyddus o lawer na Phillip Jones oedd Dafydd Evans, Cefen Colstrin, Pentyrch, ond yr oedd yntau’n hynod am ei ffraethineb. Cerddai un bore heibio’r Eglwys ym Mhentyrch i fynd i Horeb, capel y Methodistiaid Calfinaidd a dyma gwrdd a’r Offeiriad. Meddai hwnnw:

“Wi’n synnu, Dafydd, dy fod ti’n mynd hibio i’r Ffynnon at y Methodistiaid.”

Ac atebodd Dafydd: “Ia, ond wi’n lico mynd at lycad y Ffynnon chi’n gweld”


Rhoes T W Thomas ddarlun byw a chynnes o hynt a helynt dyn yn ei gymdeithas – ei droeon dwys a thrwstan. A dyma un o’r troeon thrwstan doniol rheini. Hen wraig dlawd yn aelod ym Methlehem, Gwaelod-y-garth oedd Mari Lafinder. Pan fu farw rhoddwyd iddi arch y plwyf – pedwar planc plaen. ‘Roedd ganddi ferch yn byw yng Nghaerdydd ac ni hoffai’r syniad hwn o gwbl. Felly, noson neu ddwy cyn yr angladd rhoes haen dda o farnish i’r coffin. ‘Roedd pedwar blaenor yn cario’r arch o Waelod-y-garth i’r Eglwys ym Mhentyrch a hithau’n bwrw glaw yn drwm. Pwy ddaeth heibio gyda’i geffyl a’i gart ond Gwilym o’r Lan wedi cael tropyn go dda i’w yfed. Cytunodd Gwilym i gludo’r arch i’r Eglwys. 

“Hanner y ffordd i fyny ‘roedd Gwilym wedi blino cerdded a fe neidiodd i ben y cart a fe steddodd ar gornel y coffin. A rhwng gwres ei gorff e a’r ffaith nad oedd y paent wedi sychu’n iawn, pan gyrhaeddson nhw’r Eglwys oedd Gwilym a’r coffin yn anwahanadwy gysylltiedig a’i gilydd. A gorfod i Peci – Peci Gruffudd, yr hen wraig oedd yn canu’r gloch yn yr Eglwys ‘ma – fynd yn gro’s iddi thŷ, gyferbyn a’r Eglwys, i foyn shishwrn a thorri’r rhan arbennig yna o’r trywsus, a’i gladdu gyda Mari Lafindyr.” 

